
Nor-Nori-Nork ere bai 

Rufino Iraola  (Lasarte-Oriako Udal euskaltegiko zuzendaria) 

Jon Urruxulegik oraindik orain idatzi duen artikuluari erantzun nahi lioke nire honek. Honela ekiten dio segurarrak: «Euskarak ez du bizirik izango soberania politikorik gabe». Nik hau erantsiko nioke: agian, soberania politikoarekin ere ez. Baina bukatzen ez den eztabaida eta iritzi kontrajarrien sasi itxi eta korapilatsua da hori. 

Ez nago ados Jon Sarasuari irakurri diodan esaldi batekin ere: «El euskera y el quichua son dos lenguas candidatas a desaparecer en el siglo XXI». Berriz diot, ez nator bat. Esango nuke euskarak ziurtatua daukala, jadanik, beste mende bat edo bi baino gehiagoko biziraupena. Gure belaunaldiak, gutxienez, hori ahalbidetu du. Etorkizuna (etorriko baitira berriak) utz dezagun etorriko direnen esku, eta izan bedi haiek erabakitzen dutena. 

Edozein fenomeno, linguistikoa barne, prozesu baten harian eta denboran zehar gertatzen da. Prozesu hori ez da lineala izaten. Fluktuazioak ditu: batzuetan, ahultzen joaten da, eta, hurrengoan sendotzen. Bestalde, hainbat fasetan banatzen da.Lehenengoa da indar dinamiko aktiboen fasea. Orain fase horretan gaude. Esan nahi da euskararen aldeko jarrera eta jarduna nabarmena direla instituzioen eta gizarteko agenteen aldetik. Alde horretatik, Gernikako Estatutua lanabes garrantzitsua izan da.Bigarrena da indar dinamiko erreaktiboen fasea. Jo dezagun indar-erlazio politikoa aldatu egiten dela, eta utzikeria eta kontrako jarrera sortzen direla euskararen inguruan. Orduan, gizarteko agenteen erreakzioz sortuko litzatekeen indarrak eutsiko lioke hizkuntzari. Esperientzia hori oso ezaguna da gure historian.Egoera horretatik itzul gintezke, berriro, lehenengo fasera edo sar gaitezke beste fase batean, inertzia egonkorraren fasean. Fase horretan ere iraun lezake hizkuntzak dexente denbora.Azkenik, inertzia erorkorraren fasea dator. Fase horretan desagertuko litzateke, agonia luzearen ostean. Baina oraindik lehenengo fasean gaudela jakinik eta fase horren amaierarik inondik inora sumatzen ez denez, lehen esan dudan eran, mende batzuetako bizia bermaturik du gure hizkuntzak.Gertakarien gurdiak har lezake, noski, hemen aurreikusten ez den bide bat; ez, ordea, aipatzen dugun epea baino lehen euskara desagertzeko modukorik. Izan ere, kasurik txarrenean zer gerta litekeen planteatzen du nire hipotesiak.Urruxulegiren beste baieztapen bat hauxe da: «Beti egon naiz kezkatuta diru eta denbora asko xahutzen dela euskara irakasten eta emaitzak benetan eskasak izan ohi direla». Pentsatuko duzuenez, ez nator bat. Emaitzak dira, hein handian, ikasleak euskara ikasteari dedikatzen dion esfortzuaren araberakoak. Eta ez dira hain eskasak, neurria da kontua. Jakina, EGA ateratzea hartzen badugu neurritzat, izan litezke eskasagoak. Ordea, EGA lortu ezta ere, jende asko iristen da euskaldun osotzat jotzeko adinako mailara; gero eta gehiago. Bestalde, ni ez nau kezkatzen, hainbeste, euskara irakasten gastatzen den diruak; askoz ere gehiago kezkatzen nau, orain ere zentro askotan, irakasleek zer-nolako lan-baldintzetan diharduten ikusteak.Eta nola esan dezakezu, Jon, Euskaltegiak ikaslearen borondatea batere errespetatu gabe, alfabetatzen eta alfabetatzen aritzen direla urteetan eta urteetan? Nondik atera duzu hori? Hain zuzen ere, Euskaltegiaren kezka nagusia da ikaslearen beharretara moldatzea eta programazioa negoziatzea, bere autonomia eta motibazioa indartzearekin batera. Irakaskuntzaren metodologia minbizia, alajaina! Gonbidaturik zaude, Jon, eta pozik azalduko dizkizugu gure metodoaren eta kurrikuluaren barrunbeak; zeu ohartuko zara oker zaudela. Euskaltegiaren helburua, beste guztien gainetik, hiztunak lortzea da; beraz, horretara bideraturik daude gure estrategia eta baliabiderik gehienak. Mintzamenari beste ezeri baino denbora eta arreta gehiago eskaintzen zaizkio.Beste perla bat. Eduki gramatikal soilez orriak bete eta bete aritzen omen dira gure ikasleak. Baina nor aritzen da horrela? Zuk diozunak ez du inolako antzik gaurko errealitatearekin. Adibidez, zer dakizu eginkizun komunikatiboetan oinarrituriko Syllabus-ari buruz? Pertsona bat euskalduntzeko ez dagoela azterketa beharrik? Ez dakit. Baina ebaluazioa beharrezkoa da, batez ere Euskaltegia bera eta bere jarduna ebaluatzeko. Gaur egun, hori ere ikas-prozesuan txertatzen da. Bestalde, ebaluazio formatiboa ere garrantzitsua iruditzen zait, prozesuak aztertu eta produktuak hobetzeko. 

Garai batean latina eta grekoa irakasten ziguten bezala irakasten dugula? Ez, Jon. Sar dakizula buruan. Portzierto, guk ez al genuen latina, behintzat, toki berean ikasi? Latina irakasteko metodoarekin ez baina eginkizun komunikatiboa burutzeko behar dituzten neurrian erakusten zaizkie eduki formalak, metodo deduktiboa baino areago induktiboa erabiliz. 

«Belarria erne eta mihia solte», esaten duzu. Ez dago gaizki. Hori da korrikalariari hankak libre behar dituela esatea bezala. Baina, joño!, oinetakotxoren batzuk beharko ditu, horraatik! Ezin bidaliko duzu hanka-hutsik krosa korritzera! Kontua da, eta errepikatzen ari naizela uste dut, eduki formalak behar direnak eta behar diren garaian txertatzeaEz dakit zer esan nahi duzun «libururik gabeko klaseak» diozunean. Dakidana da baliabide egokiak direla ikasunitate koherenteak eta progresiboak, kurrikuluaren diseinuari jarraiki. Belarri hutsez ikastea posible da. Oso hurbil daukat nik horren adibidea. Baina hori posible da, soilik, murgiltze-metodoa aplika daitekeen tokietan: esate baterako, Seguran eta Zaldibian; ez, ordea, Pasaian edo Lasarte-Orian.Gainera, helburuak ere asko baldintzatzen du metodoa. Horretan pragmatikoak izan behar dugu, hemen «pragmatiko» hitzak alderantzizko esanahia badu ere, hau da, Euskaltegira datorren ikasle askok Hizkuntz Eskakizunen bat edo EGA nahi dute, eta hori ezinezkoa da belarriz ikasitakoarekin bakarrik. Hortaz, Nor-Nori-Nork ere bai, baina noiz eta nola dakigula. 
